
Vincent Willem van Gogh, Wheatfield with Crows, 1890

Giorgio de Chirico, Melancholy and Mystery of a Street, 1914

Bersembahyang Di Pengerang
/ Benz Ali

Marilah,

Marilah sekali ini

Kita bersama-sama bersembahyang di pengerang
Tak kira agama

Bersembahyang di pengerang.

Cuma kali ini sahaja

Kita dapat bersembahyang bersama-sama

Sambil menyaksikan pemandangan luarbiasa indah

Yang akan musnah sekejap sahaja lagi

Biarlah sekali ini jadi pemandangan dan pengalaman

Paling manis dalam hidop kita

Kerna barangkali esok

Bolehjadi hari-hari paling pahit kita bila pengerang telah tiada

Kerna sebentar sahaja lagi, selepas matahari terbenam di hujong langit pengerang,
Awan mendong akan mula berarak membawakan malam pekat beribut dahsyat.

Marilah sama-sama

Bersembahyang di pengerang,

Menikmati udang-udang panggang yang maseh belom tercemar
Dengan sisa-sisa pembangunan,

Berkumpol bersama, anak lelaki kita perempuan dewasa tua muda
Mengelilingi unggon api besar

Bercerita apa sahaja tentang pembangunan-pembangunan

Yang makin ganas menelan bumi kita satu persatu,

Sampai pengerang kita yang satu ini pun mahu ditelannya.

Bumi kita kian panas,
Dan mereka kian ganas
Merosakkan bumi tanpa belas

Sekali lagi,

Marilah kita sama-sama bersembahyang

Di pengerang

Mohon sahaja pada tuhan kita yang esa, maha perkasa
Agar hari esok,

Bila pengerang sudah tiada

Bila dunia kita mulai kering dan kontang

Barulah mereka akan berhenti seketika

Dan berfikir tentang pengerang yang hilang. I

Pesisir
/ Akram Ahmar

Bayu pesisir meniup lembut

Menyapa wajah comel anak kecil itu
Yang sedang bermain dengan sang ketam
Ditemani ibu dengan senyuman
Menunggu tiba hari malam

Oh indahnya pesisir ini

Tatkala malam datang berlabuh
Lembayung senja menyejuk mata
Unggas-unggas pulang ke singgahsana
Berehat seketika dari dunia

Adakah keindahan ini terus kekal??
Dengan adanya manusia durjana
Dengan adanya manusia celaka
Ketamakan hadir memakan jiwa
Duit sudah menjadi utama

Pasti tergadai pesisir indah

Dimana saudara-saudaraku

Mahu diam tanpa bicara??

Melihat pesisir ini,

Dirobek daranya

Tanpa ia rela

Oleh kerakusan pembangunan duniawi
Yang menolak aspek insani

Ayuh!!

Pertahankan pesisir ini

Dari hilangnya tanpa tanda

Yang akhir menjadi sejarah

Lalu dilupa keindahannya

Dari ingatan generasi mendatang

Pesisir indah, pesisir sejarah
Pesisir indah, pesisir pusaka 4,

